
Abstract. Introduction. It is known that studies of the history and culture of the Turkic peoples, whether in    

modern China or ancient China, developed a little better than in other areas of Turkology. It is not without its     

own reasons. The most important reason is the neighborly relations of the ancient dynasties of China and the 

Turkic kingdoms of different eras, dating back to ancient times. Palace historians who lived under each           

Chinese dynasty, from the point of view of imperial decrees and other needs, wrote many valuable works and 

valuable data, chronicles about their border neighbors – the Turkic khanates. Such yearbooks – documents,     

written monuments and data stored in the Celestial Empire since time immemorial, have attracted the attention      

of Chinese Turkologists and historians since the last few centuries. As a result, Chinese historians and    

Turkologists have conducted many fundamental studies of Turkic history and culture. Goals and objectives of     

the research are to familiarize, analyze, differentiate the main directions and important research works of 

outstanding scientists, Turkologists-historians of China concerning the history and culture of the Turkic peoples. 

Results. In this research work, based on data related to ancient Turkic history stored in the archives of this      

country, we present to our domestic scientific environment, to the historians of our country, the main directions 

and the most important works of research on the history and culture of the Turkic peoples carried out by 

outstanding Chinese scientists, historians, Turkologists. Conclusion. In modern China, a lot of work is being      

done in the field of systematization and study of historical records and archival data concerning the history             

and culture of the Turkic peoples. And in this article we have analyzed the main directions and important works 

of research on Turkic history and culture in China. As a result, we came to the conclusion that the fundamental 

research works of scientists, historians and Turkologists in China concerning the history and culture of ancient 

Turkic tribes, and valuable data in them should be taken into account when writing a new national history. 

Keywords: ancient Turks, China, Turkology, history, culture, Turkology in China 

Аңдатпа. Кіріспе. Қазіргі Қытайда болсын, ежелгі Қытайда болсын түркі халықтарының тарихы мен 

мәдениеті туралы зерттеулер түркологияның басқа салаларына қарағанда біршама жақсы дамығаны 

белгілі. Оның өзіндік себептері де жоқ емес. Ең басты себеп – Қытайдың ежелгі династиялары мен әр 

дәуірдегі Түркі патшалықтарының көне дәуірден бастау алатын көршілік қарым-қатынастарында. 

Қытайдың әрбір династиясы тұсында өмір сүрген сарай тарихшылары император жарлықтарымен           

және басқа да қажеттіліктер тұрғысынан өздерінің шекаралас көршілері – Түркі хандықтары жайында 

біраз бағалы еңбектер мен құнды деректер, жылнамалар жазып қалдырған. Аспан асты елінде ежелден    

бері сақталып келе жатқан осындай жылнама-құжаттар, жазба ескерткіштер мен деректер соңғы        

бірнеше ғасырлардан бері қытай түркологтары мен тарихшыларының назарын аударып келеді. Соның 

нәтижесінде қытайлық тарихшы-түркологтар түркі тарихы мен мәдениетіне қатысты көптеген іргелі 

зерттеулерді жүзеге асырды. Зерттеудің мақсаты мен міндеттері – Қытайдағы көрнекті түркітанушы-

тарихшы ғалымдардың түркі халықтарының тарихы мен мәдениетіне қатысты зерттеу еңбектерінің     

басты бағыттары мен негізгі еңбектерін таныстыру, талдау, саралау. Нәтижелер. Бұл зерттеу жұмысында 

сол елдің мұрағаттарында сақталып келген ежелгі түркі тарихына қатысты деректер негізінде көрнекті 

қытайлық тарихшы-түрколог ғалымдардың жүзеге асырған түркі халықтарының тарихы мен      

мәдениетіне қатысты зерттеулерінің басты бағыттары мен негізгі еңбектері отандық ғылыми ортаға, 

еліміздің тарихшы ғалымдарының назарына ұсынылады. Қорытынды. Қазіргі Қытайда Түркі 

халықтарының тарихы мен мәдениетіне қатысты тарихи жазбалар мен архивтік деректерді жүйелеу мен 

зерттеу саласында қыруар жұмыстар атқарылуда. Ал біз бұл мақаламызда Қытайдағы түркі тарихы мен 

мәдениеті туралы зерттеулердің басты бағыттары мен негізгі еңбектерін сараптап, талдап көрдік. 

Нәтижесінде қытайдағы тарихшы-түрколог ғалымдардың ежелгі түркі тайпаларының тарихы мен 

мәдениетіне қатысты іргелі зерттеу еңбектері мен ондағы құнды деректер отандық жаңа тарихты жазуда 

ескерілгені абзал болар еді деген қорытындыға келдік. 

Түйін сөздер: ежелгі түркілер, Қытай, түркология, тарих, мәдениет, Қытайдағы түркология 

Аннотация. Введение. Известно, что исследования истории и культуры тюркских народов, будь то в 

современном Китае или древнем Китае, развивались немного лучше, чем в других областях тюркологии. 

У него также есть свои причины. Самая главная причина – это соседские отношения древних династий 

Китая и тюркских царств разных эпох, восходящие к древним временам. Дворцовые историки, жившие 

при каждой китайской династии, с точки зрения императорских указов и других нужд, написали немало 

ценных трудов и ценных данных, летописей о своих приграничных соседях – тюркских ханствах. 

Подобные ежегодники – документы, письменные памятники и данные, хранящиеся в Поднебесной с 

незапамятных времен, привлекают внимание китайских тюркологов и историков с последних нескольких 

веков. В результате китайские историки-тюркологи провели множество фундаментальных исследований 

тюркской истории и культуры. Цель и задачи исследования – ознакомление, анализ, дифференциация 

основных направлений и важных исследовательских работ выдающихся ученых-тюркологов-историков 

Китая, касающихся истории и культуры тюркских народов. Результаты. В данной исследовательской 

работе на основе данных, относящихся к древнетюркской истории, хранящихся в архивах этой страны,    

мы представляем в нашу отечественную научную среду, ученым-историкам нашей страны основные 

направления и важнейшие труды исследований по истории и культуре тюркских народов, осуществленных 

выдающимися китайскими учеными, историками-тюркологами. Вывод. В современном Китае ведется 

большая работа в области систематизации и изучения исторических записей и архивных данных, 

касающихся истории и культуры тюркских народов. А в этой статье мы проанализировали основные 

направления и важные труды исследований тюркской истории и культуры в Китае. В результате мы 

пришли к выводу, что фундаментальные исследовательские работы ученых, историков-тюркологов в 

Китае, касающиеся истории и культуры древнетюркских племен, и ценные данные в них должны быть 

учтены при написании отечественной новой истории. 

Ключевые слова: древние тюрки, Китай, тюркология, история, культура, тюркология в Китае 

Для цитирования: Масимханулы Д., Абиденкызы А. Тюркология в Китае: исследования тюркской 

истории и культуры // Электронный научный журнал «еdu.e-history.kz.». 2023. Т. 26. № 1. С. 347–360.             

(На каз.) DOI: 10.51943/2710-3994_2023_10_2_347–360. 

 

Кіріспе 

Жалпы тарихта болған оқиғаларды, тарихи маңызды деректерді жүйелеп, жинақтап, олардың    

реттілігі мен тәртібін тиянақты етіп, сөре-сөрелерде сақтап отыру да – қытай халқының бойына          

ежелден әбден сіңген ұлттық дәстүрлерінің бірі деп айтуға болады. Қытайдың тарихына шолу жасайтын 

болсақ, қазіргі «иероглиф» деп аталатын олардың бейнелі жазулары пайда болғаннан бастап, көптеген 

жылдар бойы сансыз деректер мен жазба ескерткіштер – шежіре, тарихи оқиға, жылнама, естеліктер жазу 

дәстүрі күні бүгінге дейін өз құндылығын жоймай сақталып келе жатқанының куәсі боламыз. Мұндай 

рухани құндылықтардың ең көне түрі ретінде қарапайым тастарға, аң сүйектері мен тасбақа       

сауыттарына, металға (қола, мыс, темір), тіпті қамысқа дейін таңбаланғанын археологиялық қазба 

жұмыстарының нәтижесі дәлелдеп берді. Кейін Қытайдың өзіндік өнертабыстары дамып, елде қағаз,        

сия пайда болған соң тарих беттері кездемеге, жібекке, қағазға түсірілетін болды. Қытайлық      

зерттеушілер мен ғалымдарының айтулары бойынша, олар осыдан 3600 жыл бұрын Хуанхэ мен Янцзы 

өзендерінің аралығында өмір сүрген Шаң әулеті тұсында-ақ (шамамен б.з.б. ? – 1500 жж.) жазу-сызуы 

қалыптасқан өркениетті мемлекет болған екен (Қытай тарихының қысқаша оқулығы, 2012).  

Шаң әулетінен кейінгі тарихи кезеңдерде өз билігін орнатқан барлық династиялар (әулеттер, 

хандықтар, патшалықтар) дәурен құрған заманы туралы, көршілес елдер және олармен байланысы     

туралы мәліметтерді, негізгі тарихи оқиғаларды, патшалықтар шежірелері мен жылнамаларын,     

сарайдағы тұлғалар мен олардың іс-әрекеттеріне қатысты ғұмырнамалық деректерді ұрпаққа мұра     

ретінде  қалдырған. Әрине, Қытай мұрағатындағы деректердің қамтитын уақыт аралығы да ауқымды,    

саны да молшылық екені даусыз. Одан бөлек елдегі аласапыран заман мен сарайдағы бүліктердің             

және тағы да басқа себептердің әсерінен біраз деректердің жоғалып, өртеніп кеткендері тағы бар. Оған 

қоса, жанрлары жағынан да материалдар сан-алуан болып келеді. Қытайдың тарихнама ғылымында 

осындай сан-алуан деректердің ішінде ресми түрде төл тарих болып қарастырылатындары – «24 тарих» 

деп аталады. Олар хроногиялық тәртіп бойынша: «Тарихи жазбалар» (“Shiji”), «Хань кітабы» (“Hanshu”), 

«Кейінгі Хань кітабы» (“Hou hanshu”), «Үш патшалық тарихы» (“San guo zhi”), «Цзинь кітабы» (“Jinshu”), 

«Сун кітабы» (“Songshu”), «Чи кітабы» (“Qishu”), «Ляң кітабы» (“Liang shu”), «Солтүстік Чи кітабы» 

(“Beiqishu”), «Солтүстік патшалықтар тарихы»(“Beishi”), «Оңтүстік патшалықтар тарихы» (“Nanshi”), 

«Суй кітабы» (“Suishu”), «Көне Таң кітабы» (“Jiu Tang shu”), «Жаңа Таң кітабы» (“Xin Tang shu”), «Көне 

бес патшалық тарихы» (“Jiu wudaishi”), «Жаңа бес патшалық тарихы» (“Xin wudaishi”), «Ляо (қара қытай) 

тарихы» (“Liaoshi”), «Цзинь тарихы» (“Jinshi”), «Суң тарихы» (“Songshi”), «Юань тарихы» (“Yuanshi”), 

«Миң тарихы» (“Mingshi”), «Жаңа Юань тарихы»(“Xin yuan shi”), «Цин тарихына кіріспе» (“Qingshigao”) 

деп аталады (Чжұңго тарихнамалары, 1998). Тарихқа үңілсек, Қытайда әр кезеңнің билік басындағылары 

мен тарихшылары келісіп, мақұлдаған бұл «24 тарих» (жалпы 4018 бумадан тұрады) Қытайдың «ресми, 

тарихи, шынайы дерекнамасы» болып саналады. «24 тарих» – ежелгі Қытайдағы әр түрлі әулеттер тарихы 

жазылған, бастауын аңыз патша Хуаңдиден алып, аяғын Мин династиясы Чунчжэнь билігінің он       

жетінші жылына (1644) әкеліп тірейтін қытайдың төрт мың жылдық тарихы қамтылған жиырма төрт 

тарихи кітаптың жалпы атауы, кейде «ресми тарих» деп те аталады. Жалпы көлемі 3213 том және                   

40 миллионға жуық сөзден құрам тапқан. Тарихи оқиғалармен бірге жеке тұлғалардың өмір баяны 

қамтылған (Taşağıl, 2003). 

 

Материалдар мен әдістер 

Мақаланың әдіснамалық негізі ретінде қытай ғалымдарының түркі халықтарының тарихы мен 

мәдениеті, тілі мен әдебиеті, көне ескерткіштері мен жазба жәдігерлері, дүниетанымы, түркі тілдес 

халықтардың қазіргі жағдайы туралы зерттеулеріне шолу жасалады. Ендігі сөз Аспан асты елі 

түркологтарының түркі тілдес халықтардың ежелгі және қазіргі тарихы мен мәдениеті туралы зерттеулері 

төңірегінде болмақ.  

Мақала материалдары ретінде қытай авторлары мен зерттеушілерінің еңбектері мен талдаған 

жұмыстары негізге алынды және мақаланы жазу барысында зерттеу әдістері ретінде көрсетілген 

авторлардың еңбектерін қазақ тіліне аудару, оларға ғылыми және әдеби талдау жүргізілді, сонымен қатар 

түпнұсқаларға негізделген жүйелеу, салыстырмалы саралау тәсілдері қолданылды. Жасалған 

тұжырымдамалар мен қорытындылар нақты дәйектермен негізделіп, мысалдармен көрсетілген.  

 

Талқылау 

Қытай қоғамының тұтас тарихында ұзақ уақыт дәурен құрған осынау 24 патшалықтың хандық,     

бектік тарихы болып саналатын тауарихнамаларда аңыз-әңгіме, әфсана-миф түрінде тарап келген Сары 

Патшадан (Хуанди) бастап Цин әулеті тарих сахнасынан кеткенге дейінгі (1911 ж.) Қытайдың бес мың 

жылдық тарихы толық қамтылып, еш бос орынсыз, хатталып, жүйелі түрде тиянақты баяндалған.                

Бұл тарихи материалдар сарайдағы шежіре, жазбалар, оқиға-баяндар, ғұмырнама мен жылнамаларды    

және халық арасындағы аңыз-әңгімелер мен наным-сенімдерді қамтиды. Уақыт ауқымы жағынан    

әлемдегі ең теңдессіз, құндылықтарға бай, аса құнды, баға жетпес тарихи жазба дерек қоры. Сонымен 

қатар, қазіргі таңда бұны біз екі мың жылдық Қытай өркениетінің үлкен энциклопедиясы десек те      

болады. Оған қоса, бұл үлкен жәдігерді («24 тарих») – тек Қытайдың этникалық Хань ұлтының ғана       

емес, сонымен қатар олармен ежелден бері көрші болып, бірге өмір сүріп келе жатқан, Орталық,    

Солтүстік, Шығыс, Оңтүстік Азия халықтарының да ежелгі тарихы мен мәдениетінің, әдебиеті мен 

дәстүрінің, таным-көзқарасының маңызды жазбалары деп қарастыруға толық негіз бар. Өйткені, бүгінгі 

алып Қытай басқаны айтпағанда, бағзы замандарда, ұлы қабырғасының сыртында, одан кейінгі               

б.ж.с-дан әрі-бері бірнеше ғасыр бойы Қытайдың алғашқы біртұтас патшалықтары болып есептелетін — 

Цинь, Хань патшалықтарымен бірге ұлы Ғұн империясы мен Үйсін патшалықтары өмір сүрген болса, 

кейіннен орта ғасырларда Қытайдың Суй, Таң патшалықтарымен қатар Орталық Азияда алып Түркі 

қағанаты өз билігін жүргізген болатын. Оған қоса, қазіргі Қытай Халық Республикасының Орталық 

Азияның батыс-солтүстік өңірлерінде және басқа да территорияларында тарихтың әр түрлі сатысында 

үлкенді-кішілі көптеген хандық-қағандықтар, этнос-тайпалар, ұлт пен ұлыстар мекен етіп келді.          

Бүгінгі таңда олардың кейбірі жойылды, кейбірі бір-бірімен сіңісіп, интеграцияға ұшырады, кейбірі 

сақталды. Сол халықтардың қазіргі ұрпақтарының көп бөлігі қазір Орталық Азия аймағында, Қытайдың 

аумағында өмір сүріп жатыр. Ал енді біразы Батысқа, Еуропаға ат басын бұрып қоныс аударды, қазір        

сол өңірлерде өмірлерін жалғастыруда (Han, 2006). Демек, қалай дегенмен де, ежелгі көкбөрі 

ұрпақтарының — түркі халықтарының тарихы мен мәдениеті өз кезегінде Аспан асты елімен белгілі бір 

деңгейде тікелей де, жанама да байланысып жатқанын түсінуге болады. Тарих бетіндегі ежелгі түркі 

халықтары мен олар құрған хандықтар мен қағандықтар туралы ең ерте, ең құнды, ең ауқымды, көптеген 

нақты тарихи жазбалар, біз айтып отырған Қытайдың «24 тарихында» көптеп кездеседі (Ходжаев, 2011). 

Сол себепті ежелгі түркілердің тарихы мен мәдениетін зерттеумен айналысатын қытайлық немесе 

шетелдік ғалымдар болсын, бұл тарихи материалдарды айналып өткен емес. Сонымен қатар, әлі күнге 

дейін бұл жазба деректер ежелгі Ұлы Түркі мәдениеті мен тарихын тереңірек қарастыруда өзінің жоғары 

құндылығын жоғалтқан емес. Осыған дейінгі ежелгі түркілердің тарихы мен мәдениетіне қатысты 

материалдардың көп бөлігі XIX ғасырдағы белгілі орыс миссионері Бичуриннің зерттеу жұмыстары мен 

француз ғалымы Шаванның аударма деректері арқылы зерттеліп келді. Соның ішінде қазақтарға     

қатысты, оның тарихы мен мәдениетіне қатысты бұдан ертеректе Кеңес Одағы кезінде және Қазақстанда 

жазылған еңбектерде айтылған ежелгі Сақ, Ғұн, Үйсін, Қаңлы, Алан, Түрік, Қыпшақ т.с.с. халықтар мен 

хандықтар жөніндегі жазба деректердің біраз бөлігі Бичуриннің аудармасымен ежелгі қытай 

жазбаларынан («24 тарих») алынғаны белгілі. 

Өткен ғасырдың 90-шы жылдарының соңынан бастап (1998 ж.) Қытайдың ШҰАР Шыңжаң      

қоғамдық ғылымдар академиясында жұмыс жасайтын қазақ тарихшылары аталған Қытайдың                        

«24 тарихындағы» ежелгі түркі өркениетіне қатысты ақпараттарды іріктеп, саралап, оларға түпнұсқадан 

аударма жасап, «Чжуңго тарихнамаларындағы қазаққа қатысты деректер» деген атпен үлкен             

еңбектері жарық көре бастады. Қазірге дейін үлкен-үлкен көлемді (әрқайсысы шамамен 30 баспа     

табақтан тұратын) үш кітабы жарыққа шығып үлгерді. Бұл үш томда б.з.б. II–III ғасырлардан бастап, 

«Юань тарихына» (XII–XIII ғғ.) дейінгі кезеңдегі және қазіргі заманда өмір сүретін түркі халықтары мен 

патшалықтарына қатысты деректер қамтылған. Сондықтан Ұлы Қытай мемлекетінің алты әлемге               

аты танылған «26 тарих» атты құнды дереккөздер қорын Қытайдағы түркология ғылымының басты,           

әрі іргелі дереккөздерінің негізі деп қарастыруымызға әбден болады. 

Яғни, жоғарыда көрсеткеніміздей, Қытайдың «24 тарих» деп аталатын мазмұнды тарихнамалар 

жинағында қазірге дейін жеткені бар, ішінара жойылып кеткені бар, ежелгі түркі халықтарының    

мәдениеті мен тарихы туралы аса мол, теңдессіз бағалы жазба ескерткіштер сақталған. Нақтырақ   

айтқанда, ежелгі таулық Нұмдар (戎), Ғұндар((匈奴), Юзилер(月氏),  Деңлеңдер (丁玲), Гегундер (鬲昆), 

Жужандар (柔然), Үйсіндер(乌孙), Сақтар(赛种), Қаңлылар(康居), Ашина (阿史那), Чігілдер (炽俟), 

Аландар(阿兰), Татарлар(鞑靼),  Түріктер(突厥), Қырғыздар (黠戛斯), Қарлұқтар(葛逻禄), Қасарлар (葛萨

), Құйғырлар (回纥- көне ұйғыр), Қидандар(契丹), Оноқтар (十姓), Сумақтар)松漠), Түргештер(突骑施), 

Тоқарлар(土火罗 ), Телектер(铁勒 ), Оғыздар(乌护 ), Арағұндар (乌罗浑 ) секілді көптеген ежелгі 

түркітектес халықтарға қатысты тек тарихи-саяси немесе соғыс туралы материалдар ғана емес, сонымен 

қатар олардың мәдениеті мен дәстүрі, өнері мен дүниетанымы жайында дамол мағлұмат жинауға        

болады (Christopher, 1993). Онда баяндалған деректердің құндылығы мен нақты дәйектілігін мына 

сипаттармен анықтауға болады: біріншіден, ежелгі түркі мәдениеті туралы деректердің өте ерте кезде 

хатқа түсіп, қазіргі таңда біздің заманымызда қолымызға тиіп отырғандығы. Яғни, онда көрсетілген 

фактілер «солай болуы мүмкін...» деп келетін бүгінгідей «тарихшылардың» болжамы немесе «осылай 

қорытынды жасауға болады...» дейтін әлдебір археологтың немесе «сәуегейдің» қорытындысы емес.        

Бұл сол кезеңде «өз көзімен көріп, қолымен ұстаған» адамның жазып қалдырған нақты деректері.   

Мысалы, біз жобалап болса да үнемі «тері өңдеп, жүн иіру – түркілерде ертеден қалыптасқан өнер», - деп 

айтып та, жазып та жүрміз. Дегенмен, бұл өнердің ежелгі түркілерде біз ойлағаннан да ерте қалыптасқаны, 

біз айтып отырған «24 тарихта» көрсетілген. Мысалы, «Тарихи жазбалардағы» ежелгі түркілердің    

тұрмыс-тіршілігі туралы жазбалардың екінші бумасында (Ся әулетінің шежіресі): «Жүн-тоқыма, тері 

бұйымдарын саудаға ұсынатындар Құрым, Секте, Қасоктар еді» - деп көрсетілген. 

Мұнда біз қозғап отырған кезең б.з.б. XXI–XVI ғасырлардың шамасы. Ал Құрым, Секте, Қасок.... 

дегендер ежелгі Түркі тайпаларының ескі атаулары. Демек, бұл дегеніміз аталған деректен ежелгі түркі 

тайпаларының сонау б.з.б. XXI–XVI ғасырлардың өзінде-ақ жүн иіріп, тоқыма тоқып, тері мінерлеп,      

одан киім-кешек, басқа да тұрмыстық бұйым-құралдарын жасаумен айналыса бастағанын көре аламыз. 

Малды қолға үйрету, жүн, тері мәнерлеу өнері жайында тағы бір мысал ретінде, «Тарихи жазбалардың» 

111-ші бумасы – «Ғұн баянында» жазылған мына деректерді келтіруге болады: «Салт-дәстүр бойынша 

ғұндар жайшылықта мал бағып, аң аулап күнелтуге бейімделген. Елбасыларынан тартып қарашаларына 

дейін ет жеп, теріден киім киеді, тон жамылып, киіз төсенеді». 

Әрине, біз сөз етіп отырған деректерде ғұндардың материалдық мәдениеті немесе қолөнеріне   

қатысты ғана емес, олардың рухани мәдениеті мен дүниетанымдық көзқарастары, діни ритуалдары мен 

әдет-ғұрыптық ереже-заңдарына да қатысты да көп ақпарат табуға болады. Мысалы, «ғұндардың барлық 

аға-ақсақалдары жаңа жылдың бастапқы айында Тәңіріқұт ордасында шағын мәжіліс құрып, құрбандық 

шалады. 5-ші айда Ұлубалықта бас қосып, ата-бабаларының аруағына, жер-көкке, ие-киелерге арнап     

үлкен шек береді. Күзге салым жылқы қоңданған кезде тасаттық орманында өтетін мал мен жанның ұлы 

санағы және соған қарай алынатын алым-салық мөлшері есептеледі. Олардың әдет-заңында: біреуге 

семсер (немесе қылыш) жұмсап зақымдаған жері екі қарыстай болса, бірден өлім жазасына ұшырайды; 

егер ұрлық жасаса, олардың отбасы, бала-шағасы мен мал-мүлкі тәркіленеді; жеңіл қылмыс жасағандарға 

толарсағын шағу жазасы, ауыр қылмысқа барғандарға өлім жазасы беріледі. Абақтыға 10 күннен артық 

жатқызылмайды. Оның үстіне бүкіл ел бойынша абақтыға жататындар саны бірнеше адамнан аспайтын. 

Тәңіріқұт әр күн сайын таңмен ордасынан шығып, көтеріліп келе жатқан күнге, түнде айға тәу етеді» 

(Тарихи жазбалар). Бұдан бөлек «Тарихи жазбаларда» ежелгі түркі халықтары негізін қалаған хандықтар 

мен ордалардың ішкі әкімшілік құрылымы, әскери жүйесіне қатысты да деректер аз емес. Мәселен, 

«ғұндар сол білге қаған, оң білге қаған, сол жанақ қаған, оң жанақ қаған, сол сардар, оң сардар, сол аға 

жасауыл, оң аға жасауыл, сол аға даңға, оң аға даңға, сол құтағұ, оң құтағұ қойылады. Ғұндар білгені 

(данышпан) «дөкей» дейді. Сол себепті көбінесе мұрагер хантегін (қалға) сол қол дөкей хан болып 

тағайындалады. Сол-оң білге хандардан даңғаларға дейін ірілері он сан (түмен), кішіректері бірнеше         

сан (мыңдаған) сарбаз ұстайды да, жалпы 24 ағаман тағайындалып, оларға «түменбасы» деген атақ 

беріледі. Ұлықтардың атақ-мәртебесі мен дәреже-лауазымы атадан балаға мирас болып жалғаса береді»           

(Тарихи жазбалар). 

Осыдан байқап отырғанымыздай, осындай бағалы жазбалар Қытайдағы қазақ ғалымдарымен 

жинақталып, аударылып, жарыққа шыққан «Чжуңго тарихнамаларындағы қазаққа қатысты деректер»    

атты еңбекте көп кездеседі. Тіпті тек ғұндарға ғана қатысты емес, жоғарыда аттары аталған, бүгінге 

жеткені бар, өзгеріске ұшырап, аты өшкені бар, жойылып кеткені бар, көптеген ежелгі түркі тайпалардың, 

түркітектес ұлттардың өркениеті мен мәдениетіне, салт-дәстүрі мен діни наным-сеніміне, әскери-билік 

және әкімшілік жүйесіне қатысты да құнды әрі теңдессіз мәліметтер көрсетілген.  

 

Зерттеу нәтижелері 

Негізінде түркі тарихы туралы Қытай ғалымдарының арнайы һәм жүйелі зерттеулері ХХ ғасырдың 

басынан басталып, ҚХР құрылғанға дейінгі кезеңде сирек болса да жарияланып тұрды. Олардың    

көпшілігі түркі текті ру-тайпалардың тегі, мемлекеттік басқару жүйесі, қоғамдық құрылымы, тарихи 

мекені, көші-қоны, Қытаймен болған байланысы, т.б. деген тақырыптарды қамтыды (Joo, Shuntu, 2017). 

Ол кезеңдегі зерттеулердің маңыздылары ретінде, тарихшылар Чжу Цзуминнің «Ғұндардың батысқа 

көшуі» (1933 ж.); Цзин Юансяннің «Солтүстік ғұндардың батысқа қоныс аударуы» (1935 ж.); Хэ 

Чжэняның «Ғұндар және Венгрия» (1937 ж.); Дун Чжучэннің «Ғұндардың батысқа көшуі және              

Еуропа елдеріне қоныс аударуы» (1942 ж.); Чжан Инлиннің «Юечжчилер және шығыс-батыс мәденитеті» 

(1926 ж.); Гуң Айдің «Юечжилер мен үйсіндердің батысқа қоныс аудару барысы» (1944 ж.); Чжэн 

Симаннің «Үйсіндер мен қазақтар» (1942 ж.); Ван Жэвэйдің «Түркі текті тайпа деңлеңдердің тарихы» 

(1936 ж.); Ли Футуңның «Теле (түркілер) этносы жөнінде зерттеуі» (1947 ж.); Чжу Янфэннің     

«Түркілердің атақ-лауазым атаулары» (1934 ж.); Хань Жулиннің «Түркілердің лауазым аттары» (1940 ж.), 

«Түркі-моңғолдардың арғы тегі туралы аңыздар» (1944 ж.); Цзя Цзиняннің «Түркілер мен Рим 

империясының қарым-қатынасы» (1947 ж.); Чэн Чжуңмяннің «‘Жаңа таң кітабындағы’ түркі тарихы 

туралы зерттеуі» (1947 ж.); Ду Чуанцзяннің «Түркілер тарихына қатысты материалдар» (1947 ж.) т.б. 

еңбектерді айтуымызға болады. Қытай ғалымдарының ежелгі түркілердің тарихы мен мәдениетіне 

қатысты зерттеулері өткен ғасырдың 50-жылдарында әжептәуір қарқын алғанымен, 60, 70-ші 

жылдардарда теріс саяси науқандар кесірінен тоқырауға тап болды (Liu, 2019). Бұл саланың жұмысы да 

тек ХХ ғасырдың 80-жылдарынан кейін ғана өз қалпына келіп, қыруар жұмыс істеліп, өз арнасына       

түскен болатын. Оған дейінгі зерттеу жұмыстары негізінде ежелгі түркілер, қазақтар, ұйғырлар,   

қырғыздар тарихы мен Орта Азия тарихына қатысты зерттеу жұмыстары жазылып, баспадан жарық   

көрген болатын. Көне тарихи мұралар және жылнамалық еңбектер ретке келтіріліп, бүгінгі       

қолданыстағы қытай, қазақ, ұйғыр, басқа да тілдерге аударылып, жарық көре бастады (Xue, 1992). 

Түркілердің көне тарихы туралы ғалымдардың зерттеген жұмыстары негізінен, түркітекті деңлең, гаучэ, 

теле тайпаларының тегі, шежіресі, көші-қоны, тілі, салт-дәстүрі, тайпалық құрамы, басқару құрылымы 

жайлы зерттеулер, сонымен қатар түркілер қоғамындағы салт-дәстүр мен діни сенімдер, Ұлы Түркі 

қағанатының мәдениеті мен өнері, әскери-әкімшілік құрылымы, заңы, билік басындағылардың                 

атақ-лауазымы, көші-қоны, түркі мемлекетінің шекаралас халықтармен жүргізген сыртқы саясаты,        

Батыс Түрік қағанатының шекарасы және қағанаттың құзырындағы бағынышты мемлекеттер, Суй 

патшалығы мен түркілер арасындағы байланыс т.с.с. тақырыптардағы деректерді қозғады (Abdul Salam, 

2014). 

Біз айтып өткен көне қытай жазба деректердің жиынтығы «24 тарихтан» бөлек, әр кезеңде        

қытайлық ғалымдармен бірлесе қолға алынып, жұмыла жүзеге асырылған іргелі зерттеу еңбектер де аз 

емес. Сондай жұмыстардың бірі Шыңжаң қоғамдық ғылымдар академиясы Ұлттар институтының 

ғалымдар тобымен жазылып, құрастырылған, 1980 жылы «Шыңжаң халық баспасынан» қытай тілінде, 

1982 жылы ұйғыр тілінде, 1983 жылы қазақ тілінде жарық көрген «Шыңжаңның қысқаша тарихы» деп 

аталатын іргелі зерттеу еңбегін атап өту қажет. Аталмыш шығарма көлемі үлкен-үлкен төрт томдық 

кітаптан (әрқайсысы 20-25 баспа табақтан) тұрады. Онда қазіргі Қытай Халық Республикасы ШҰАР 

аймағында бұрын-қазір өмір сүрген және өмір сүретін ежелгі түркі тайпаларының тарихы мен мәдениеті 

жүйелілікпен көрсетіліп, нақты-нақты дәлелдермен көрсетілген. Атап айтқанда, «Шыңжаңның қысқаша 

тарихының» І томының алғашқы тараулары Шыңжаң өңіріндегі алғашқы тас құралдар дәуірінің          

тарихы мен мәдениетіне арналған. Яки, біз қозғап отырған көлемді жұмыстың алғашқы кітабының 

алғашқы тарауы «Тас дәуіріндегі және таптық қоғамға өту кезіндегі Шынжаң» деп аталады. Жоғарыда 

көрсетілген «24 тарих» еңбегінде ежелгі түркілердің мәдениеті мен тарихы жайындағы жазбалар    

Қытайда жазу-сызу пайда болғаннан кейінгі кезеңдердегі көзбен көріп, қолмен ұстап, құлақпен естіген 

дүниелер мен құбылыстар жайында  баяндалған болса, «Шыңжаңның қысқаша тарихының» ерекшелігі, 

мұнда Қытайдың «24 тарихында» аталған көне деректерді де қамтуымен қатар, қазіргі Шыңжаң 

аймағындағы архелогогиялық қазба жұмыстарының да нәтижелері мен жетістіктері тұтастай негізге 

алынған. Мәселен, мына деректердің тек қазба жұмыстары кезінде табылған жәдігерліктердің        

көмегімен ғана нақтыланып, дәлелденіп отырғаны шүбәсіз. «Осыдан шамамен 6-7 мың жыл бұрын еліміз 

(ҚХР-ді меңзеп отыр. – Д.М.) жаңа тас құрал дәуіріне қадам тастады. Сыпайы тас құрал мәдениетінің 

жұрты Шыңжаңның барлық жерінен дерлік табылды».  

Тас құралдары кезеңінде адамдар пайдаланған тұрмыс құралдардың барлығы дерлік, негізінен,    

тастан жасалынды – тас жебе, тас пышақ, тас найза, үшкір тастар мен қыру-жонуға арналған тас құралдар 

еді (Ma, 2006).  

Тұрмыстық жабдықтардың біраз бөлігі балшықтан жасалған ыдыстардан тұрды. Бірақ саны       

жағынан біршама аз, жасалуы да тым қиын, азабы көп түгелдей қолмен жасалған, пішіні де қарапайым             

болатын. Балшық ыдыстардың түрлері, көбінесе асхана жабдықтары және ішіп-жемге қажетті басқа да 

жабдықтар, нақтырақ айтқанда, күбі, кесе, тегеш, т.б. өңдері сұрғылт, кейбіреулеріне тарақ сияқты       

бедер, кейбіреулеріне дөңгелек бедер немесе түзу сызықты нақыштар сызылған. Тұрфанның Астана        

деген жерінде сәндік үшін істетілетін тесігі кішкене тас маржандар табылған» (Feng, 2001).  

Үйсіндер мен ғұндардың тұрмыс-тіршілігіне, салт-дәстүріне байланысты да жоғарыда көрсетілген 

зерттеуден сан түрлі талдаулар мен ғылыми теорияларды кездестіруге болады. Мысалы, біз көрсеткен 

еңбекте: «Ғұндар мен үйсіндерде ағасы өлсе оның әйелін інісі, інісі өлсе оның жесірін ағасы        

әмеңгерлікке алу — салт болып қалыптасқан, бұл тұқым-жұрағаттың құрып кетуінің алдын алуды, сондай-

ақ рулық жүйені қорғауды көздеген шара еді» (Sarıtaş, 2012), - деген сияқты деректер мен 

тұжырымдамалар, ой-пікірлер көне түркілердің этномәдениетін зерттеу кезінде баға жетпес, жүйелі 

ақпарат қоры болып табылады. Одан бөлек көрсетілген зерттеулердегі ғұндар, сақтар, үйсіндер, юзилер, 

жужандар, телелер т.б. ежелгі түркі тайпаларының материалдық және рухани мәдениеті туралы дәйектер 

мен теориялардың құндылығын зерттеудің мазмұнындағы мына жерлерінен байқауға болады. 

«Шынжаңдағы ауылшаруашылық аудандарының феодалдық қоғамға ілгерінді-кейінді өтуі» деп      

аталатын ІІІ тараудың бірінші тараушасы: «Диқаншылық аудандардың феодалдық қоғамға өтуі және 

экономикалық, мәдени саладағы дамуы» деп аталатын болса, екінші тараушасы «жужан және басқа да 

көшпелі ұлттардың гүлденуі және Шыңжаңдағы әрекеті» деп аталады. Ал IV тарау «Таң патшалығының 

Шыңжаңды бірлікке келтіруі, Шынжаңда феодалдық-экономикалық және мәдениеттің дамуы» деп    

аталған болса, V тарау «Ұйғырлардың Шыңжаңда негізгі ұлтқа айналуы. Шынжаңның феодалдық 

экономикасы мен мәдениетіндегі тың даму» деп аталған (Lin, 2007). Көрсетілген тараулар мен 

тараушаларда көне түркі халықтарының мәдениеті мен тұрмыс-тіршілігі туралы тарихи деректер мен 

Шыңжаңнан табылған қазба жәдігерлерге жүйелі түрде жан-жақты талдау жасалып, жеткілікті деңгейде 

зерттелген болса, еңбектің басқа тараулары мен тараушаларында да аймақтағы саяси-әлеуметтік, 

қоғамдық-экономикалық жағдайларға қатысты жасалған талдау жұмыстары бойынша жергілікті 

халықтардың мәдениеті мен тарихына байланысты деректер тәртібіне қарай ретімен көрсетілген.  

2021 жылы Пекин қаласындағы «Ғылым» баспасынан «Қытайдың Солтүстігіндегі ежелгі 

халықтардың тарихы» (он томдық) (《中国古代北方民族史》, 十卷本）жарық көрді. Бұл іргелі еңбек 

Қытайдың Ұлттық әлеуметтік ғылым қорының тапсырысы бойынша «Моңғолдың этникалық тегі және 

Юань әулетінің императорлық қабірлері туралы кешенді зерттеу» атты ірі жобаның қосалқы жобасы 

ретінде зерттеліп, құрастырылған қолжазбалар жинағы. «Қытайдың солтүстігіндегі ежелгі халықтардың 

тарихы» (он томдық) жеке-жеке «Ғұндар»(匈奴– Xiongnu), «Ухуань»(乌桓 – Wuhuan), «Тоба Сяньбей»         

(拓跋鲜卑– Tuoba Xianbei), «Жоужан»(柔然 – Rouruan), «Түрік»(突厥 – Tujue), «Ұйғыр» (回鹘 – Huigu), 

«Қырғыз» (黠戛斯 – Xiajiasi), «Қидан» (契丹 – Qidan), «Кумоси» (库莫奚 – Kumoxi) және «Шивэй» (室韦 

– Shiwei) тарихтарына арналған 10 томнан тұрады. Олар Моңғол үстірті мен оның маңындағы ірі 

көшпенділердің б.з.б ІІІ ғасырдан б.з. ХІІІ ғасырға дейінгі тарихын қамтиды. Қытайдың солтүстігінде    

өмір сүрген ежелгі этникалық топтар тарихына арналған академиялық еңбек. Сөз болып отырған он 

томдық «Қытайдың Солтүстігіндегі ежелгі халықтардың тарихы» атты еңбекте тарихқа ғылыми 

көзқарасты басшылыққа алып, алдыңғылардың зерттеу нәтижелерін кеңінен талдап, сабақ алады.      

Ғұндар, ухэнь, тоба сяньбэй, жоужан, түркі, ұйғыр, қырғыз қидан, кумоси, шивэй сияқты солтүстікте      

өмір сүрген ежелгі халықтардың этникалық шығу тегі, тарихи өзгерістері, саяси жүйесі, экономикалық 

өндірісі, өмір салты, мәдени әдет-ғұрыптары, этникалық қатынастары және соңғы беталысы жан-жақты 

және жүйелі түрде талқыланады. Бұл этникалық топтардың кейбіреуі уақыт тозаңында жоғалып               

кетсе де, олардың тарихи үлестері мен ықпалы қытай ұлтының үлкен отбасының қанына сіңіп кетті.          

Бұл Қытай қоғамының даму бағыты мен плюралистік эволюциялық үлгісін көрсетеді. Кітапта зерттеу   

үшін таңдалған 10 ежелгі солтүстік көшпелі халықтардың ішкі тарихи байланыстары ғана емес,        

сонымен бірге моңғол этникалық тобының шығу тегімен азды-көпті байланыстары да сөз болады.            

Жазу барысында әр томның авторлары тарихи зерттеулерге сүйене отырып, археологиялық 

материалдарды, археологиялық орындардың, жәдігерлердің, табылған мәдени жәдігерлердің суреттерін 

іріктеп алып, тарих пен археологиялық зерттеулердің терең интеграциясына қол жеткізіп, түпнұсқа         

және жаңартылған зерттеу нәтижелері Қытай ұлттық қоғамдастығының санасын қалыптастыру                  

үшін  маңызды академиялық құндылық пен теориялық мәнге ие» (Liu, 2022) іргелі еңбек.  

Соңғы жылдарда қытайдағы түрколог ғалымдардың ежелгі түркі тарихы мен мәдениетіне қатысты 

көптеген тың да іргелі еңбектері жарияланды. Осы ретте жарық көрген тағы бір маңызды зерттеу –  

түрколог-тарихшы ғалым У Юйгүйдің «Түрік қағанатының Суй және Таң патшалықтарымен болған 

қарым-қатынастар тарихы туралы зерттеулер» (吴玉贵《突厥汗国与隋唐关系史研究》2017年商务印书馆.

页数：438页) «Түрік қағанаты мен Суй және Таң патшалықтары арасындағы қарым-қатынастар тарихы 

туралы зерттеулер» негізінен екі көшпелі режимнің Шығыс Түрік қағанаты (552–630) мен Батыс Түрік 

қағанаты (611–658) арасындағы саяси қарым-қатынасты, ал Қытай тарихындағы Суй және Тан әулеттері. 

Уақыттың жоғарғы шегі шамамен VI ғасырдың ортасындағы Түрік қағанатының көтерілуімен, Суй 

династиясынан (581–618) сәл ертерек шектелген; төменгі шегі – Гаоцун Сяньциннің (658) үшінші жылы. 

Таң әулеті (618–907), Батыс Түрік Ашина Хэлу көтерілісі басылған кезде Ол сонымен қатар Батыс           

Түрік қағанатының қалдықтарын жойып жіберді және бастапқыда Батыс Түрік қағанаты басқарған       

Батыс аймақтарда әкімшілік органдардың кең көлемде құрылғанына дейін, ол Тан әулетінің алғашқы          

40 жылын ғана қамтыды (Zhao, 2018). 

Осы қатарда түрколог-ғалым Лю Сюэчжоудың «Көшпелілер өркениеті және Қытай тарихы: Түрік 

қағанаты» атты зерттеуінің (刘学铫. 游牧文明与中华史:突厥汗国. 西安:陕西人民出版社, 2019年) де 

салмағы айырықша екенін атап айтуға тиіспіз. Әуелі автор туралы бірер сөз: Лю Сюэчжоу Қытайдағы 

Тайвань мәдениет университетінің профессоры. Ол «Бес хулардың тарихы туралы», «Ғұндар тарихы», 

«Сәнби тарихы туралы», «Бес Ху және Хуа», «Екі жақты саяси жүйе. Солтүстік Азиядағы көшпенділер», 

«Торғуттардың шығу тегі және зерттеулері мен түзетулері», «Қытай мәдениетінің тарихы бойынша 

лекциялар» және т.б. іргелі зерттеулердің авторы.  

Ғалымның «Көшпелілер өркениеті және Қытай тарихы: Түрік қағанаты» атты зерттеуінің мазмұнына 

келсек, Қағандардың хикаясы аяқталып, енді сайын даладағы тас мүсіндер «көк түріктер» аңызына 

жататын ата-бабасы туралы сыр шертіп тұрғандай. Бұл кітапта бастапқыда Руандық «құлдық жасаушы» 

болған түріктердің өсіп-өркендеу мүмкіндігін пайдаланып, Орталық Азияның ішкі аймақтарындағы     

саяси құрылымды қалай өзгерткені, буддизм мен исламның интеграциясына қалай ықпал еткені және 

айырмашылықтарды қалай жойғаны туралы айтылады. Көк түріктердің көшпелі мәдениет пен егіншілік 

қоғамы арасындағы толық және бірегей ресми жүйені құру; Суй және Тан династияларының     

халықаралық дипломатиясын бақылау және ақырында Орталық Азияны біріктіру және Моңғол       

үстіртінің жаңа қожасы болу секлді соқталы тақырыптар жан-жақты қарастырылады (Geng, 1982). 

Тағы бір қызықты да маңызды зерттеу ретінде профессор Гуй Баолидің «Хазар түріктері» атты 

зерттеуін айтуымызға болады. (桂宝丽 . 可萨突厥 . 兰州:兰州大学出版社 , 2013年Гуй Баоли. «Хазар 

түріктері». Ланчжоу: Ланчжоу университетінің баспасы, 2013 ж.). Бұл зерттеуді неге «қызықты да 

маңызды» деп отырмыз? Себебі еңбекте Батыс түріктердің құрамы, Хазар түріктерінің гүлденуі, 

Кавказдағы ғасырлық соғыс, Қырым соғысы, Оңтүстік Ресей даласына үстемдік, ортағасырлық сауда 

өткелек бекеттері және Хандықтың құлауы секілді тың деректер мен жаңа пікірлер ортаға тасталған       

(Gui, 2010).  

Бұдан тыс Қазақстандағы отандық тарихшылардың назарына қытайдың түрколог-тарихшы 

ғалымдарының төмендегідей еңбектерінің тізімін және олардың авторлары мен шыққан баспасын, жылын 

таныстыра кетуді жөн санап отырмыз:  

45. 桂宝丽可萨突厥兰州:兰州大学出版社, 2013年 (45. Гуй Баоли. Хазар түріктері. Ланчжоу: Ланчжоу 

университеті баспасы, 2013 ж.) 

 

Қорытынды 

Біз бұл арада тек қана кітап болып жарық көрген, сондай-ақ, жекелеген жетекші ғалымдардың 

салмақты монографиялары мен зерттеу еңбектерін ғана (оның өзін де біздің қолға түскендерін және 

электронды ресурсы барларын (түркі тарихы мен мәдениеті бойынша зерттеу жұмыстары) көрсетіп 

отырмыз. Біздің қолымызға түспегені, көзімізге шалынбағаны қанша ма?! Ал зерттеу мақалаларды 

толықтырар болсақ, ол бірқатар томдарға жүк болады десек, еш артық айтқандық емес. 

Қорытындылай келе айтарымыз, Қытай — ежелгі түркі халықтарына қатысты деректер мен жазбалар 

молынан сақталған ел ғана емес, ежелгі және қазіргі түркі тілдес халықтардың тарихы мен мәдениетін 

зерттеу ісінде де өте жемісті жұмыс істеп келе жатқан ел. Біздің бұл мақаламызда қарастырылған     

еңбектер қытайдағы тарихшы-түрколог ғалымдардың ежелгі түркі тайпаларының тарихы мен мәдениетіне 

қатысты іргелі зерттеу еңбектерінің біз маңызды деп есептеген бір парасы ғана. Қытай ғалымдарының    

осы тараптағы таңдаулы еңбектері іріктеліп, жүйелі түрде қазақ тіліне тәржімаланып жарияланса,      

ондағы құнды деректер мен кейбір тың пікір, жаңа тұжырымдарды отандық жаңа тарихты жазуда 

пайдаланылса, ұлттық тарих одан сайын толықтана, жүйелене түскен болар еді. 

